
PROGRAM TRANSFER OUT PUSAT PENGAJIAN UNDANG -UNDANG CETUS IMPAK TINGGI, PERKASA PEMINDAHAN ILMU DAN KEPAKARAN UNIVERSITI KEPADA
KOMUNITI
 

UUM ONLINE: Alor Setar, 10 September 2026 – Komitmen universiti dalam memperluas akses ilmu, kepakaran dan inovasi kepada masyarakat terus diperkasa menerusi
pelaksanaan Program Transfer Out Siri 1, yang berlangsung di Masjid Albukhary, pada 10 September 2026 sebagai antara inisiatif berimpak tinggi (high-impact programme)
dalam memperkukuh hubungan strategik antara universiti dan komuniti.
 
Program melibatkan komuniti ini dihadiri oleh 31 orang peserta terdiri daripada para guru, kaunselor dan kakitangan Yayasan Albukhary. Pelaksanaan dua modul iaitu Modul
berkaitan undang-undang keluarga Islam (SAKINAH) dan Modul berkaitan undang-undang siber (SMART) dikendalikan oleh barisan pengendali yang mempunyai ilmu dan
kepakaran dalam bidang masing-masing bagi memastikan ilmu dan pengalaman yang dikongsikan dapat memberi nilai tambah serta impak yang bermakna kepada peserta.
Selain itu, wakil dari Badan Peguam Kedah turut dijemput mengisi satu slot perkongsian secara praktikal undang-undang keluarga Islam.
 

Majlis pembukaan pelaksanaan modul dimulakan dengan ucapan aluan oleh Imam Masjid Albukhary, YBhg. Tuan Haji Mohmad Nasrudin bin Ismail, dan turut dihadiri oleh
Penolong Pengurus Masjid Albukhary Tuan Hj. Abdul Rahman Yaacob, Pengarah Program Berimpak Tinggi Pusat Pengajian Undang-undang, Dr. Anis Shuhaiza Md Salleh,
bersama para pengendali modul dari Pusat Pengajian Undang-undang serta barisan urusetia program.
 
Inisiatif Transfer Out ini mencerminkan pendekatan universiti yang lebih dinamik dalam memastikan ilmu dan kepakaran yang dihasilkan tidak terhenti di dalam kampus,
sebaliknya diterjemahkan kepada manfaat sebenar yang dapat dirasai oleh komuniti.
 
Dekan Pusat Pengajian Undang-undang, Prof. Dr. Harlida Abdul Wahab, berkata pelaksanaan program tersebut merupakan satu platform strategik bagi memperluas penyebaran
ilmu dan kepakaran universiti kepada masyarakat, selaras dengan aspirasi universiti untuk menjadi institusi yang memberi nilai dan impak kepada komuniti.

“Pada masa yang sama, ia merupakan sebahagian daripada usaha inovasi dan pengkomersialan universiti serta menonjolkan peranan universiti sebagai institusi yang bukan
sahaja menghasilkan ilmu, tetapi turut memastikan ilmu tersebut memberi impak dan manfaat kepada masyarakat,” katanya.
 
Program Transfer Out juga dilihat sebagai mekanisme penting dalam memperkukuh agenda pemindahan ilmu (knowledge transfer) dan pemindahan teknologi (technology
transfer), di samping membuka ruang kepada perkongsian pengalaman, kepakaran dan amalan terbaik antara warga akademik dengan komuniti.
 

Pelaksanaan Siri 1 di Masjid Albukhary ini menjadi langkah signifikan dalam memperluas ekosistem keterlibatan universiti bersama komuniti, khususnya melalui program yang
mempunyai nilai tambah dan potensi impak yang lebih luas.
 
Inisiatif berimpak tinggi seperti ini diharap dapat diperluas melalui pelaksanaan siri dan modul yang lebih pelbagai pada masa akan datang, sekali gus memperkukuh kedudukan
universiti sebagai pemacu ilmu, inovasi dan pembangunan komuniti yang inklusif serta berimpak tinggi.

